
Áki Bertholdsen

Nú samgongan hevur sett 
sær fyri at menna og ný­
skipa landbúnaðin, hevur 
Høgni Hoydal, landsstýris­
maður í búnaðarmálum, sett 
sær fýra ítøkilig mál fyri, 
sum skulu verða rokkin um 
nøkur heilt fá ár.

Á búnaðarráðstevnuni í 
Klaksvík leygardagin, stað­
festi hann, at arbeiðið er far­

ið í gongd at greina, hvørji 
viðurskifti skulu broytast, 
og hvørjar lógir skulu broyt­
ast fyri at røkka málinum. 

Tað fyrsta málið er at vit 
skulu verða sjálvsveitandi 
við landbúnaðarvørum. 

Annað málið er, at fara 
undir landbúnaðarroyndir, 
umframt at menna gransk­
ing og at stovna útbúgving­
ar á landbúnaðarøkinum.

Í triðja lagi skulu vit hava 

eina fullfíggjaða lendisætl­
an í Føroyum við yvirliti 
yvir alla landbúnaðarjørð. 
Harumframt skulu vit hava 
eina ætlan fyri at velta upp 
úr nýggjum og samstundis 
skal brúksskylda leggjast á 
landbúnaðarjørðina.

Og fjórða málið er, at út­
vega fígging til øll hini mál­
ini, sigur Høgni Hoydal.

Fýra arbeiðsbólkar
Landsstýrismaðurin sigur, 
at fyri at røkka málunum, 
hevur hann nú sett fýra 
arbeiðsbólkar at arbeiða við 
hvør sínum øki. 

Tað eru fýra, fimm, seks 
fólk í hvørjum arbeiðsbólki 
og arbeiðssetningurin hjá 

teimum er at koma við 
ítøkiligum uppskotum um, 
hvussu málini kunnu røkk­
ast.

Tað eru umboð fyri vinn­
una, fyrisitingina, serfrøð­
ina og áhugabólkar, sum 
manna arbeiðsbólkarnar 
og arbeiðið skal vera liðugt 
í summar.

Og so skjótt arbeiðsbólk­
arnir eru lidnir, verða neyð­
ugu lógarbroytingarnar, og 
tiltøkini annars, sett í verk.

– Eg ætli mær at seta øll 
segl fyri fyri at røkka enda­
málinum, sigur Høgni Hoy­
dal.

Í hinari greinini her á síð­
unum verða tey fýra málini 
útgreinað.

Tey fýra málini 
hjá Høgna Hoydal

LANDBÚNAÐUR 

– Eg eri til reiðar at seta øll segl til fyri fyri at 
røkka málunum, sigur Høgni Hoydal.

KOLLVELTING
Høgni Hoydal, fremst á myndini, var á landbúnaðar­
ráðstevnu í Klaksvík leygardagin, har hann greiddi frá, 
hvussu hann ætlar at nýskipa landbúnaðin í Føroyum 
og á summum økjum er talan um eina kollvelting

Vil hava brúks- 
skyldu á jørð
Høgni Hoydal heldur, at í 
hesum sambandi verður 
tað eisini neyðugt at 
skráseta alla búnaðarjørð, 
og at fáa yvirlit yvir jørð, 
sum vit kunnu velta upp 
úr nýggjum, og samstundis 
fáa eitt yvirlit yvir bø, sum 
er farin aftur í haga, men 
sum kann fáast til sláttur­
jørð aftur.

Í eini slíkari lendisætlan, 
verður eisini ásett, hvar vit 
skulu velta grønmeti, og 
hvussu jørðin kring landið 
annars skal skipast, og, 
hvat hon skal brúkast til.

Og harafturat skal 
brúksskylda vera á jørðini, 
so at landbúnaðarjørð, sum 
annars ikki verður brúkt, 
skal vera til taks hjá bónd­
um. 

–  Tann jørð, sum er 
brúkilig til landbúnað skal 
eisini gagnnýtast til land­
búnað, heldur hann.

Búnaðargrunnurin 
broytast
Og fjórða fortreytin er, at 
útvega fígging til øll hini 
málini, sigur Høgni Hoydal.

– Lykilin til at menna 
landbúnaðin er sjálvsagt, 

at vit eisini fáa fígging til at 
fremja tey mál, vit seta okk­
um, sigur Høgni Hoydal. 

Í hesum sambandi sig­
ur hann, at endamálið 
við Búnaðargrunninum 
skal broytast, so at hann 
ikki bara verður ein láni­
stovnur, men eisini verð­
ur ein framtaksgrunnur 
og ein vakstrargrunnur. 
Samstundis skal landbún­
aðarstudningur brúkast 
miðvíst til at velta upp úr 
nýggjum, so at vit fáa meiri 
bø at sláa, samstundis sum 
at hann skal stuðla gransk­
ing á økinum.

Hinvegin leggur Høgni 
Hoydal dent á, at í sam­
bandi við at vit nýskipa 
landbúnaðin, er tað av­
gerðandi, at vit ikki gera 
okkum inn á ta gomlu 
mentanina, at fólk hava 
jørð til frítíðarítriv og at 
vit ikki gera okkum inn á 
tað siðsøguliga, at nógv 
fólk fáa atgongd til at fáa 
jørð til frítíðarítriv.

–  Vit skulu ikki beina 
fyri gamlari, føroyskari 
bygdamentan og tí skal eis­
ini leggjast upp fyri slíkum 
viðurskiftum, leggur lands­
stýrismaðurin dent á.

Fyri at røkka mál­
unum, hevur hann nú 
sett fýra arbeiðsbólkar


